
Imm. 43: Ilisimatusarfimmi Tusagassiornermik Bachelorinngorniartut 

atuartinneqarneritigut oqaatsitigut piginnaasat qaffassarnissaasa 

salliutinneqarnissaannut Naalakkersuisut iliuuseqaqqullugit peqquneqarnissaannut 

Inatsisartut aalajangiiffigisassaattut siunnersuut. Ataatsimut isigalugu kalaallit 

oqaasiisa atorneqarnerisa ineriartortinneqarnerisalu nukittorsarneqarnissaannut 

iliuuseqarnissami Ilisimatusarfimmi Tusagassiornermik Bacheloritut ilinniarsimasut 

oqaatsitigut piginnaasaasa qaffatsinnissaat qulakkeerneqassaaq. Kissaatigineqarpoq 

suliniut ukiut sisamat qaangiussimaleriarpat nalilersorneqassasoq.  
(Inatsisartunut ilaasortaq Mimi Karlsen, Inuit Ataqatigiit) 

 

Aamma: 

 

Imm. 125: Inatsisartut aalajangiiffigisassaattut siunnersuut, tamatumuuna 

Naalakkersuisut peqquneqassasut sulissutigissallugu, nunatsinni tusagassiuutini 

kalaallisut oqaatsitta atorluarneqarnerulernissaat. 

(Inatsisartunut ilaasortaq Mimi Karlsen, Inuit Ataqatigiit) 
 

 

 

Akissuteqaat 

(Ilinniartitaanermut, Kultureqarnermut, Ilisimatusarnermut Ilageeqarnermullu Naalakkersuisoq) 

 

 

Siullermeerinninneq 

 

Naalakkersuisut siunnersuutinut 43-mut 125-mullu, tusagassiuutini kalaallit oqaasiisa atorneqarnerinut 

tunngasunut ataatsikkullu suliarineqartussanut qujapput. Akissuteqaat immikkoortunut marluusunut 

taamaalilluni akissuteqaataavoq.  

 

Immikkoortumut 43-mut tunngatillugu, Tusagassiornermut Ilinniarfimmi ilinniartitsinikkut 

oqaatsitigut qaffassaaneq pisassasoq ima oqaaseqarfigineqassaaq: 

Ilisimatusarfik pillugu Inatsisartut inatsisaanni nr. 19, 19 november 2007-imeersumi Ilisimatusarfik 

pisinnaatinneqarpoq ilinniakkanik nammineerluni aaqqissuussisinnaasoq. Naalakkersuisut 

isumaqarput sulianut akulerussinnaannginnermut tunngavik taanna  allanngortinneqartariaqanngitsoq 

isumaqarput. 

 

§ 14 imm. 1 nr. 3. malillugu ilinniagartuut siunnersuisoqatigiiffiata uku suliassaraat: ”Ilinniagassanik 

aaqqissuussinernut missingersuutit aamma ilinniakkani misileraalluni aaqqissuussinerit pillugit 

rektorimut oqaaseqartarlutik.” 

 

Naalakkersuisut ilinniarfinnik ingerlaavartumik attaveqateqarnermikkut ilinniarfinni tamani 

Nunatsinni ingerlanneqartuni oqaatsit pingaaruteqartutut inissisimatinneqarnissaat qulakkeerniarpaat, 

soorunami aamma Tusagassiornermut Ilinniarfimmi.  

 

Naalakkersuisut inassutigaat siunnersuut itigartinneqassasoq sulianut akuleruttussaannginnernut 

tunngavik peqqutigalugu siunnersuut piviusunngortinneqarsinnaanngimmat. Oqaatigineqareersutulli 



  
 

 

Naalakkersuisut siunnersuutigineqartup siunertaa anguniarniarpaat inatsimmi periarfissiissutaareersut 

aqqutigalugit.  

 

Immikkoortumi 125-mi siunnersuutaasumut atatillugu Naalakkersuisut isumaqatigaat 

”Naalakkersuisut peqquneqassasut sulissutigissallugu, nunatsinni tusagassiuutini kalaallisut oqaatsitta 

atorluarneqarnerulernissaat”  

 

Sammisaq oqaatigineqartutut apeqquteqaat aallaavigalugu UKA2015/106-imi eqqartorneqarpoq 

partiillu tamarmiusut taperserpaat tusagassiuutini kalaallit oqaasiisa eqqortumik atorneqarnissaasa 

pingaaruteqassusaa.  

 

Naalakkersuisut tusagassiorfinnut allanneq atorlugu sulisunut siunnersuummut atatillugu 

saaffiginnissimapput paaserusullugu kalaallit oqaasiisa nukittorsarnissaanut sunik periusissiaqarnersut.  

 

Sermitsiaq/AG-mit akissuteqaateqartoqarpoq tassanilu nassuiarneqarpoq nukinnik annertuunik 

atuisoqartartoq kalaallit oqaasiisa eqqortumik atorneqarnissaat qulakkeerniarlugu taamaattumillu 

paaserusuppaat sutigut oqaatsinik atuinerminni ajutoortoqartarnersoq.  
 

Siornatigut iluatsitsiviunngitsumik oqaatsinik nakkutilliisussamik pissarsiniartarsimagaluarput 

taarsiulluguli nutserisut qaffassarneqarsimapput taamaalillutik tallimanik nutserisoqarput 

(taakkunani marluk aamma tusagassiortuullutik) ataaserlu nutserisunut pisortaasoq aamma 

nakkutilliisartuutinneqartoq.  

 

Aaqqissuisoqarfimmi 1. januar 2016-imi oqaatsinik atuineq imaassimavoq: 

 

AG: tusagassiortut kalaallit marluk (ilinniartorlu ataaseq) kiisalu qallunaat pingasut 

(Aaqqissuisuuneq taakkununnga ilaalluni). 

 

Sermitsiaq: tusagassiortut kalaallit pingasut qallunaallu marluk (aaqqissuisuuneq 

ilanngullugu) 

 

SermitsiaqAG: kalaallit marluk qallunaat aamma marluk. 

Suumiffimmi saqqummersartoq’qeqqa.gl’ akipput kalaallit oqaasiannik atuinertik pillugu 

nersualaarutaannarnik tusagaqartarlutik.  

 

Inooriaatsit pillugit saqqummersinneqartartoq ANU UNA ilisimatitsivoq aallaaqqaataaniilli 

allaaserisat amerlanersaat kalaallisut allaqqaarneqartarnissaat siunnerfiusimasoq maanalu allaaserisat 

90 % kalaallisut allanneqartartut.  

 

Naalakkersuisut eqqumaffigaat – tusagassiorfiit kiffaanngissuseqartut allagaasa imarisaannut 

sunniinianngikkaluarluni -  tusagassiorfinni elektroniskiusuni naqitanilu kalaallit oqaasii 

nukittorsarneqarnissaat.  

 

Tamanna pisarpoq tusagassiuutinut tapiissuteqarnermi Namminersorlutik Oqartussat oqaatsinik 

salliutitsisarnissamik piumasaqaateqartarnerisigut.   

 

Naalakkersuisut siunnersuut akuersissutigineqassasoq inassutigaat. 


